
SOC/803 cruinniú fadbhreathnaitheachta: 26 Meán Fómhair 2024
Fís idéalach den intleacht shaorga i saol na hoibre agus ar láthair na hoibre in 2035

	Faoi 2035, beidh an Intleacht Shaorga (IS) ina comhpháirtí iontaofa san ionad oibre, rud a mhéadóidh táirgiúlacht, a fheabhsóidh cáilíocht post, a laghdóidh neamhionannais, agus a chothóidh comhoibriú agus maoirseacht dhaonna. Áirithítear le creat rialála an Aontais go gcuirfear an intleacht shaorga chun feidhme go heiticiúil, rud a chruthóidh todhchaí ina mbeidh an obair chun cinn ó thaobh na teicneolaíochta de agus dírithe ar an duine araon. Téann an intleacht shaorga chun tairbhe don tsochaí ar fad, agus áirithítear le fís chomhroinnte idir fostóirí agus oibrithe go bhforbraítear an intleacht shaorga ar mhaithe leis an leas coiteann.



In 2035, tá an tAontas Eorpach ar thús cadhnaíochta maidir le caighdeáin a leagan síos le haghaidh rialáil IS agus tá a iomaitheoirí domhanda á leanúint aige. 

Cuireann IS feabhas ar phoist ionas go mbeidh siad fiúntach, ar ardchaighdeán agus go bhforbróidh siad scileanna oibrithe. Glacann sé tascanna athchleachtacha agus éilitheacha go fisiciúil, rud a ligeann d'fhostaithe díriú ar ghnéithe cruthaitheacha dá gcuid oibre. Leis an aistriú sin, cuirtear borradh faoin táirgiúlacht, cuirtear feabhas ar an gcothromaíocht oibre is saoil agus ar dhálaí oibre, agus neartaítear sásamh post, ós rud é go mbreathnaítear ar IS mar chomhoibrí iontaofa a thacaíonn le hoibrithe, seachas í a ionadú. 

Thar aon ní eile, tá an mhaoirseacht dhaonna fós i gcroílár na cinnteoireachta, rud a chinntíonn go ndéanann daoine roghanna tábhachtacha. Tá línte dearga ann nach dtéitear thararstu: is daoine a dhéanann na cinntí a mbíonn tionchar suntasach acu ar shaol daoine (e.g. dífhostú, bearta araíonachta).

Tá ról lárnach ag an intleacht shaorga freisin maidir le comhionannas deiseanna a chur chun cinn agus éagothromaíochtaí a laghdú, an deighilt dhigiteach a laghdú agus daoine aonair a chumhachtú. Go háirithe, tacaíonn IS leis an gcomhionannas idir na mná agus na fir. Tá postanna maithe ag mná. Más cúraimí uathoibrithe iad cúraimí a dhéanann mná den chuid is mó (amhail cúraimí cléireachais), cuirtear bearta cumasúcháin agus cumhachtaithe i bhfeidhm ar an leibhéal iomchuí chun déileáil le tionchair ar fhostaíocht agus chun athsciliú a áirithiú. 

A bhuí leis an intleacht shaorga, is féidir le hoibrithe agus le cuideachtaí díriú ar scileanna nua a fhorbairt, agus aithnítear an tábhacht a bhaineann le scileanna digiteacha agus smaointeoireacht chriticiúil maidir leis an intleacht shaorga. Le cláir oiliúna atá cumhachtaithe ag IS, cuirtear conairí foghlama pearsantaithe ar fáil, rud a chuireann ar chumas oibrithe ó gach cúlra feabhas a chur ar a gcuid scileanna ar feadh a ngairmréime. Cuidíonn sé sin leis an mbearna idir poist oilte agus poist neamhoilte a dhúnadh. Go ginearálta, tá rochtain chomhionann ag daoine ar dheiseanna foghlama ar feadh an tsaoil, chun iad féin a chur in oiriúint don mhargadh fostaíochta atá ag síorathrú. Ní hamháin go bhforbraítear IS chun táirgiúlacht a mhéadú ach freisin chun feabhas a chur ar chumais an duine agus chun faisnéis an duine a mhéadú.

Tugtar tús áite do phríobháideachas agus do chosaint sonraí, agus córais intleachta saorga ag feidhmiú go trédhearcach agus ag cloí le cóid eiticiúla lena gcosnaítear cearta bunúsacha agus cóipchearta. Cuireann rialacháin cosc ar IS a úsáid le haghaidh faireachais agus scórála sóisialta. Áiteanna oibre ina mbraitheann fostaithe sábháilte agus cumhachtaithe, nach ndéantar monatóireacht ná rialú míchuí orthu, cothaítear iad.

Tá idirphlé sóisialta láidir, bunaithe ar chreat reachtach éifeachtach agus ar threoir shainráite, leabaithe go domhain sa phróiseas chun IS a chur chun feidhme agus bíonn sé ar siúl ar gach leibhéal iomchuí agus i mBallstáit uile an Aontais. Déantar iarrachtaí ar an leibhéal náisiúnta chun tacú leis an idirphlé sóisialta agus chun é a neartú. Tacaíonn IS le fothú acmhainneachta agus oiliúint na gcomhpháirtithe sóisialta. Glacann fostóirí, oibrithe agus/nó a n‑ionadaithe páirt i gcomhairliúcháin maidir le IS a thabhairt isteach agus a úsáid san ionad oibre. Áirithítear leis an rannpháirtíocht sin, ó thús an phróisis, go ndeartar IS le hionchuir na n‑oibrithe, rud a chothaíonn muinín agus comhar. Úsáidtear an t-idirphlé sóisialta freisin chun aghaidh a thabhairt ar na dúshláin a d’fhéadfadh a bheith ann mar thoradh ar IS, chun bearnaí saothair agus scileanna a réamh-mheas agus chun bealaí éalaithe rialála a líonadh.

